
Jurnal Syariah, Jil. 21, Bil. 3 (2013) 343-362    Shariah Journal, Vol. 21, No. 3 (2013) 343-362

343

MUT‘AH  AL-TALAQ: JAMINAN HAK DAN 
PERLINDUNGAN WANITA SELEPAS PERCERAIAN

Mut‘ah al-Talaq: A Guarantee of Rights and a 
Protection for Women Upon Divorce 

Ros Asmaniza Abdul Latif1

Raihanah Abdullah2

ABSTRACT

The claims for mut‘ah al-talaq worth millions of Ringgit have 
become a sensational headlines in the local newspapers in the 
recent years. It mostly involves high-profile personalities. Based 
on this phenomenon, it appears that women are becoming more 
assertive in claiming their rights after going through a divorce. It 
also indicates the increasing confidence of the Malaysian Muslim 
community in the Sharia judiciary, especially the women. As such, 
it is not a surprise to find that the number of women claiming 
their rights, post-divorce (such as the mut‘ah al-talaq) is on the 
rise. The growing awareness of their post-divorce rights among 
these highly successful women also illustrates the growth of 
their knowledge in matters such as education, careers and other 
livelihood issues. This article dissects the issues in relation to the 

women’s rights after divorce on mut‘ah al-talaq. The views of the 
fiqh scholars on the matter of mut‘ah al-talaq will be presented. 
In addition, the mut‘ah al-talaq provisions in the Islamic Family 
Law will also be analyzed to discover the extent of the protection 
of the women’s rights based on the Islamic Law of Malaysia.

Keywords: Mut‘ah al-talaq, compensation, protection after divorce.

PENDAHULUAN

Mut‘ah al-talaq3 merupakan satu-satunya hak yang khusus kepada wanita 
selepas berlaku perceraian tertakluk kepada syarat sebagaimana yang telah 
dipersetujui oleh para ulama’ fiqh. Syarat yang dimaksudkan ialah perceraian 
yang berlaku adalah bukan disebabkan oleh isteri tetapi adalah kerana pilihan 
suami dengan sebab tertentu selain dari keaiban atau kecacatan yang terdapat 
pada isteri. 

Mengenai pensyariatan mut‘ah al-talaq, al-Quran menyebutkan secara 
jelas mengenainya, firman Allah SWT:

  ڻ  ڻ  ڻ  ۀ      ۀ  ہ    ہ  ہ  ہ  ھ  ھ  ھ  ھے

  ے  ۓ   ۓ          ڭ  ڭ  ڭ    ڭ   ۇ  ۇۆ  ۆ  ۈ

ۈ          ۇٴ

“Tidaklah kamu bersalah (dan tidaklah kamu menanggung 
bayaran mas kahwin) jika kamu menceraikan isteri-isteri kamu 
sebelum kamu sentuh (bercampur) dengan mereka atau (sebelum) 
kamu menetapkan mas kahwin untuk mereka. Walaupun 
demikian hendaklah kamu memberikan ‘mut‘ah’ (pemberian 
saguhati) kepada mereka (yang diceraikan itu), iaitu suami yang 
senang (hendaklah memberikan saguhati itu) menurut ukuran 
kemampuannya, dan suami yang susah pula menurut ukuran 
kemampuannya, sebagai pemberian (saguhati) menurut yang 
patut, lagi menjadi satu kewajipan atas orang-orang yang mahu 
berbuat kebaikan”.

(Surah al-Baqarah, 2: 236)

3 Mut’ah al-talaq adalah suatu istilah terhadap harta yang diwajibkan ke atas suami 
untuk diberikan kepada bekas isterinya selepas perceraian. Lihat Taqyu al-Din, 
Kifayah al-Akhyar (Beirut: Dar al-Khayr, 1991), 373. 

Ayat di atas membuktikan bahawa hak mut‘ah al-talaq hendaklah ditunaikan 
oleh para suami sejurus selepas mereka menceraikan isteri-isteri mereka. 
Penangguhan atau pengabaian terhadap perintah Allah SWT adalah suatu 
kesalahan yang dikategorikan sebagai dosa atau maksiat, dalam erti kata lain 
tidak mentaati perintah Allah SWT. Selain itu, ia juga membuktikan bahawa 
Islam amat menitikberatkan tentang kebajikan wanita dan bukti bahawa Islam 
adalah agama yang benar-benar memelihara hak dan menjamin keadilan serta 
jaminan perlindungan kepada wanita terutamanya dalam situasi atau keadaan 
di mana golongan tersebut memerlukan perlindungan.

PENSYARIATAN MUT‘AH AL-TALAQ  DALAM AL QURAN

Nas atau dalil pensyariatan pertama tentang mut‘ah al-talaq dapat dilihat 
di dalam surah al-Baqarah, ayat 236 seperti yang disebut terdahulu. Ayat 
ini, diturunkan disebabkan oleh satu peristiwa di mana seorang lelaki 
telah mengahwini seorang perempuan, tetapi ketika berlangsungnya akad 
perkahwinan, mas kahwin tidak ditentukan. Oleh kerana mereka telah bercerai 
sebelum berlaku persetubuhan, maka lelaki tersebut telah diperintahkan untuk 
memberikan mut‘ah al-talaq kepada isteri yang diceraikan itu tanpa perlu 
diberikan mas kahwin. Peristiwa ini diceritakan oleh Bashar bin Mu‘adz yang 
dinukilkan daripada Yazid oleh Sa‘id dan Qatadah.4

Lelaki yang dimaksudkan di dalam peristiwa penurunan ayat 236 surah 
al-Baqarah itu ialah seorang lelaki daripada golongan Ansar dan perempuan 
yang dikahwininya adalah salah seorang daripada golongan Bani Hanifah. 
Berikutan daripada itu, baginda bersabda kepada lelaki tersebut:

“Berilah mut‘ah al-talaq kepada isterimu walaupun dengan 
songkokmu itu”.5

Menurut tafsiran yang dibuat oleh pengarang kitab tafsir al-Mizan fi 
Tafsir al-Qur’an 6, ayat tersebut7 bermaksud diwajibkan kepada para suami 
memberikan mut‘ah al-talaq kepada isteri-isteri yang mereka ceraikan yang 
mana semasa berlangsungnya perkahwinan mereka, isteri-isteri tersebut 

4 Abi Ja’afar Muhammad bin Jarir al-Tabari, Jami’ al-Bayan ‘an Takwil Ayat al-
Qur’an Tafsir al-Tabari (Mesir: Beirut al-Salam, 1st edn., 2005), vol. 2, 1361.

5 Muhammad Jamal al-Din al-Qasimi, Tafsir al-Qasimi al-Musamma Mahasin al-
Takwil (Lubnan: Dar Ihya al-Turath al-‘Arabi, 1st edn., 1994), vol. 1, 576.

6 Muhammad Husayn al-Tabatabai, Al-Mizan fi Tafsir al-Qur’an (Beirut: 
Mu’assasah al-Alami, 3rd edn., 1973), vol. 2, 245. 

7 Surah al-Baqarah, 2: 236.

belum lagi diberikan mas kahwin. Pemberian mut‘ah al-talaq itu mestilah 
sesuatu yang dapat memberi manfaat. Kadar atau nilaian mut‘ah al-talaq 
juga bergantung kepada kedudukan dan kemampuan suami. Bagi suami yang 
mampu hendaklah menyediakan sesuatu yang sesuai dengan kemampuannya 
dan begitu juga sebaliknya. Hak terhadap mut‘ah al-talaq ini hanya khusus 
kepada isteri yang diceraikan dalam keadaan belum ditetapkan mas kahwin, 
ayat tersebut adalah dalil atau hujah yang menunjukkan bahawa mut‘ah al-
talaq hanya wajib diberikan kepada isteri tersebut dan tidak termasuk isteri 
yang dicerai selepas berlaku persetubuhan dan yang telah ditetapkan mas 
kahwin. 

Ayat kedua yang menerangkan mengenai tuntutan mut‘ah al-talaq dapat di 
lihat di dalam ayat yang seterusnya melalui firman Allah SWT:

  ڈ  ژ   ژڑ  ڑ  ک  ک  ک

“Kepada wanita-wanita yang diceraikan (hendaklah diberikan 
oleh suaminya) mut‘ah menurut yang ma'ruf, sebagai suatu 
kewajiban bagi orang-orang yang bertakwa”.

    (Surah al-Baqarah, 2: 241)

Berdasarkan ayat di atas, Allah SWT secara terang menyatakan semua isteri 
yang dicerai berhak mendapat mut‘ah al-talaq dan bukan hanya dikhususkan 
kepada kategori atau golongan tertentu sahaja. Sesiapa sahaja tidak boleh 
menafikan maksud kalam Allah SWT yang umum tersebut kepada maksud 
khusus yang tersirat melainkan terdapat dalil atau hujah yang boleh membawa 
maksud sedemikian.8

KEDUDUKAN MUT‘AH AL-TALAQ DARI PERSPEKTIF HUKUM

Pengulangan ayat berhubung arahan pemberian mut‘ah al-talaq oleh Allah 
SWT kepada bekas isteri yang diceraikan oleh suami membuktikan bahawa 
ia merupakan perkara yang perlu diambil perhatian dan difahami dengan 
keilmuan yang tinggi. Maksud tuntutan yang dikehendaki oleh Allah SWT 
di dalam ayat-ayat tersebut tidak dinyatakan dengan jelas sama ada ianya 
bermaksud harus, sunat mahupun wajib.

Oleh itu, para ulama’ khususnya ahli-ahli tafsir dan fuqaha membuat 
pelbagai tafsiran mengenai maksud yang terkandung di sebalik perintah 

8 Abi Ja’afar Muhammad bin Jarir al-Tabari, Jami’ al-Bayan ‘an Takwil Ayat al-
Qur’an Tafsir al-Tabari, 1366.

tuntutan mut‘ah al-talaq yang terdapat dalam ayat-ayat tersebut yang akhirnya 
mencetuskan pandangan dan pendapat yang berbeza terhadap penentuan 
hukum  mut‘ah al-talaq.

1.  Pendapat Imam Malik 

Pandangan pertama ini adalah pandangan daripada Imam Malik dan juga 
turut diperakui oleh al-Laith dan Ibn Abi Laila9 di mana beliau berpendapat 
bahawa hukum mut‘ah al-talaq hanyalah sunat. Ini bermakna setiap suami 
yang menceraikan isteri mereka tidak diwajibkan memberikan mut‘ah al-talaq 
kepada bekas isteri mereka.

Asas penentuan hukum tersebut dibuat berdasarkan firman Allah SWT:

ۆ  ۈ  ۈ

  “Kewajipan kepada orang-orang yang baik”.
                                                                          (Surah al-Baqarah, 2: 236)

Kandungan ayat di atas membawa maksud golongan yang dipertanggung 
jawabkan dengan mut‘ah al-talaq adalah orang-orang yang ihsan iaitu yang 
baik. Ini bermakna tuntutan pemberian mut‘ah al-talaq adalah atas dasar ehsan 
serta perasaan belas kasihan seseorang suami terhadap isteri yang diceraikan 
dan tidak sebaliknya. 

Oleh sebab itu, mut‘ah al-talaq bukanlah sesuatu yang wajib, secara analogi 
jika ianya wajib tentunya Allah SWT tidak hanya mengkhususkan kepada 
orang-orang yang muhsin sahaja, malah ditujukan kepada semua golongan 
daripada kalangan orang-orang Islam.10 

Berhubung dengan itu, pengarang kitab Hasyiah al-Dusuqi mengatakan:

“Suami yang menceraikan isterinya, disunatkan agar diberikan 
mut‘ah al-talaq kepada bekas isterinya, justeru itu ianya tidak di 
kira salah sekiranya tidak ditunaikan begitu juga kepada orang-

9 Abi al-Walid Sulaiman bin Khalaf al-Baji, al-Muntaqa (Beirut: Dar al-Kitab al-
‘Arabi, n.d), vol. 4, 88; ‘Abd Allah bin Ahmad bin Qaddamah al-Muqaddasi , 
al-Mughni (Saudi Arabia: Maktabah al Riyadh al-Hadhithah, n.d), vol. 6, 713; 
Muhammad ‘Alisyh, Syarh Manhu al-Jalil (t.t.p. n.d), vol. 2, 306; Abu Muhammad 
‘Ali bin Ahmad bin Hazm, al-Mahalli (Beirut: al-Maktabah al-Tijariyyah, n.d), 
vol. 10, 247; Abu Bakr Ahmad bin ‘Ali al-Razi, Ahkam al-Qur’an al-Jassas 
(Beirut: Dar al-Kitab, n.d), vol. 1, 428.

10 ‘Abd Allah bin Ahmad bin Qaddamah al-Muqaddasi , al-Mughni, vol. 6, 713.

orang yang berhutang, dalam konteks mut‘ah al-talaq, tuntutan 
mut‘ah al-talaq bukanlah sesuatu yang wajib, lebih-lebih lagi 
kepada penghutang iaitu suami yang mempunyai hutang”.11

 Begitu juga dalam kes suami yang menceraikan isteri dalam keadaan 
isteri yang belum disentuh atau disetubuhi dan telah diberikan mas kahwin, 
pihak suami tidak perlu memberikan mut‘ah al-talaq tetapi hanya dituntut 
memberikan separuh atau sebahagian daripada nilaian mas kahwin. Mengenai 
hal ini, Ahmad al-Dardir turut menyentuh dengan mengatakan: 

“Suami yang menceraikan isteri sebelum berlaku persetubuhan 
dan telahpun diberikan mas kahwin juga dikecualikan 
daripada membayar mut‘ah al-talaq kerana telah memperolehi 
separuh daripada nilaian mas kahwin dan masih terpelihara 
kehormatannya (masih dara)”.12

2.  Pendapat Imam Shafi‘i dan Fuqaha lain

Pandangan kedua ini merupakan pendapat daripada Imam Shfuafi‘i yang terkini 
(qaul jadid), Imam Malik, Imam Hanafi, Imam Ahmad bin Hanbal, Ibn ‘Umar, 
Ibn ‘Abbas, Hasan, ‘Atha, Jabir bin Zayd, Sha’bi, Nakh’i, Thuri, Ishaq dan Abu 
‘Ubayd.13 Mereka berpandangan setiap isteri yang diceraikan berhak untuk 
mendapat mut‘ah al-talaq dan diwajibkan kepada suami yang menceraikan 
isteri membayar atau memberi sejumlah mut‘ah al-talaq kepada isteri yang 
berkenaan. Walau bagaimanapun, hukum wajib mut‘ah al-talaq hanya terbatas 
kepada suami yang menceraikan isteri dalam kondisi atau keadaan tertentu di 
mana isteri yang diceraikan itu telah pun disentuh iaitu telah disetubuhi tetapi 
belum diberikan mas kahwin. Dalam keadaan yang sebaliknya pula, iaitu jika 
perceraian berlaku sebelum berlaku persetubuhan dan isteri telah menerima 
mas kahwin, pihak suami tidak diwajibkan membayar mut‘ah al-talaq tetapi 
dia hendaklah membayar separuh daripada nilai jumlah mas kahwin. 

11 Al-Dusuqi Muhammad bin Ahmad bin ‘Arfah, Hasyiah al-Dusuqi (Beirut: 
Dar al-Kutub al-‘Ilmiyyah, 1st edn., 1996), vol. 3, 341; Ibn al-Rusyd, Abu al-
Walid Muhammad bin Ahmad, Bidayah al-Mujtahid (Beirut: Beirut al-Kutub 
al-‘Ilmiyyah, 1st edn., 1996), vol. 4, 415; Ahmad al-Dardir, al-Sharh al-Saghir, 
(Beirut: Beirut al Kutub al ‘Ilmiyyah, 1st edn., 1995), vol. 2, 401; Ibn Hasan al-
Syazili, Abu al-Hasan ‘Ali bin Nasir al-Din, Kifayah al-Talib al-Rabbani (Beirut: 
Beirut al-Kutub al-‘Ilmiyyah, 1st edn., 1998), vol. 2, 11.

12  Ahmad al-Dardir, al-Sharh al-Saghir, 2.
13 ‘Imad al-Din Abi al-Fida Ismail bin ‘Umar bin Kathir (2004), Tafsir Ibn Kathir, 

287; Muwaffiq al-Din bin Quddamah, al-Mughni ‘ala Mukhtasar al-Kharqi, 
(Mesir: Maktabah Ibn Taymiyyah li al-Thaba’ah wa al-Nashr, n.d), 713.

Kesimpulan daripada pendapat di atas, dapat dirumuskan bahawa hukum 
mut‘ah al-talaq hanya wajib ke atas suami atau sebaliknya bergantung kepada 
kondisi atau keadaan isteri semasa diceraikan sama ada dia telah menerima 
mas kahwin atau belum menerima mas kahwin. Ini bermakna hak seorang 
isteri yang dicerai dalam keadaan masih dara terhadap mut‘ah al-talaq dilihat 
kepada sama ada dia telah menerima mas kahwin atau belum menerima mas 
kahwin. Jika isteri yang diceraikan itu telah menerima mas kahwin, maka dia 
tidak berhak mendapat mut‘ah al-talaq dan suami tidak diwajibkan membayar 
atau memberi mut‘ah al-talaq.

Imam Ahmad bin Hanbal menghukumkan mut‘ah al-talaq wajib ke atas 
suami yang menceraikan isteri dalam keadaan isteri masih belum disetubuh 
dan belum disebut mas kahwin. Pandangan beliau ini adalah berasaskan 
kepada ayat yang ke-236 daripada surah al-Baqarah. Firman Allah SWT:

  ڻ  ڻ  ڻ  ۀ      ۀ  ہ    ہ  ہ  ہ  ھ  ھ  ھ  ھے

  ے  ۓ   ۓ          ڭ  ڭ  ڭ    ڭ   ۇ  ۇۆ  ۆ  ۈ

ۈ          ۇٴ

“Tidak menjadi kesalahan kepada kamu jika kamu menceraikan 
isteri-isteri kamu sebelum kamu menyentuh mereka atau 
sebelum diberikan mas kahwin kepada mereka, dan hendaklah 
diberikan kepada mereka mut‘ah, bagi yang senang mengikut 
kemampuannya dan bagi yang susah mengikut memampuannya, 
berilah mut‘ah dalam keadaan yang ma’ruf sebagai kewajipan 
ke atas orang-orang muhsin”.

                                                                           (Surah al-Baqarah, 2: 236)

Fahaman beliau terhadap arahan dan perintah mut‘ah al-talaq di dalam 
ayat di atas adalah ditujukan kepada suami yang menceraikan isteri sebelum 
bersetubuh dan sebelum diberi mas kahwin kepada isteri. Arahan dan perintah 
tersebut membawa pengertian wajib. Pengertian lain hanya boleh dibuat 
sekiranya terdapat dalil atau ayat lain yang menerangkan maksud selain 
daripada perintah wajib. Mut‘ah al-talaq juga wajib diberikan kepada isteri 
mufawwadah iaitu isteri yang dikahwini tanpa mas kahwin dengan persetujuan 
bersama di antara pihak suami dan juga isteri. Bagi perceraian yang sepatutnya 
dibayar atau diberi separuh daripada mas kahwin seperti perceraian kerana 
murtad yang juga dikiaskan kepada talaq. Manakala jika mas kahwin daripada 
benda atau barang yang fasid atau tidak diiktiraf oleh syara’ seperti arak atau 

mas kahwin berbentuk sesuatu yang tidak dikenal pasti, suami diwajibkan 
memberi separuh daripada mas kahwin kepada isteri yang diceraikan. 
Pandangan ini merupakan pandangan yang masyhur di dalam mazhab Hanbali 
sebagaimana yang dinyatakan di dalam kitab al-Insaf.14 Manakala bagi isteri 
yang bukan dari perkahwinan mufawwadah, hukum mut‘ah al-talaq adalah 
sunat berdasarkan firman Allah SWT dalam ayat 241 daripada surah al-
Baqarah yang telah disebut sebelum ini.

Berikutan daripada ayat 241 tersebut, hukum mut‘ah al-talaq hanya wajib 
diberikan kepada isteri yang diceraikan dalam keadaan yang tidak disebutkan 
atau difardhukan mas kahwin. Berdasarkan daripada ayat al-Qur’an tersebut 
juga menjelaskan bahawa Allah SWT membahagikan golongan isteri yang 
dicerai kepada dua15 golongan dan setiap golongan ditentukan dengan hukum 
yang berbeza.16

Mengenai perkara ini juga, al-Midani turut menyuarakan pandangan beliau 
menerusi kitab karangannya dengan mengatakan bahawa semua isteri yang 
diceraikan harus mendapat mut‘ah al-talaq sebagai suatu pemberian yang 
boleh meringankan kesedihan akibat perpisahan melainkan kepada isteri yang 
diceraikan dalam keadaan belum bersetubuh dan belum disebut mas kahwin di 
mana hukum mut‘ah al-talaq adalah wajib.17 

Manakala Ibn Qudamah pula menukilkan daripada pandangan Imam 
Hanabilah atau Hanbali dengan memetik kata-kata beliau:

“ Pandangan yang zahir atau jelas di dalam mazhab (Hanabilah) 
adalah hukum mut‘ah tidak wajib kecuali kepada pasangan yang 
dikahwini secara mufawwadah yang mana belum disetubuh 
sebelum bercerai.”18

14 ‘Ala al-Din bin Hasan al-Mawardi, al-Insaf (Beirut: Dar al-Ihya al-Turath al-
‘Arabi, n.d), vol. 8, 300.

15 Golongan yang bercerai sebelum bersetubuh dan sebelum ditentukan mas kahwin 
dan golongan yang diceraikan selepas bersetubuh dan selepas ditentukan mas 
kahwin.

16  Ibrahim bin Muhamad bin ‘Abd Allah bin Muhammad bin Muflih, al-Mabda’ 
(Beirut: Al-Maktab al-Islami, n.d) vol. 7, 169; Mansur bin Yunus al-Bahuti, 
Kashaf al-Qana’ (Makkah: Matba’ah al-Hukumah bi Makkah, n.d), vol. 5, 177.

17 ‘Abd al-Ghani al-Ghanimi, Al-Midani, al-Lubab fi Sharh al-Kabir (t.t.p, n.d), vol. 
2, 17-18.

18  Ibn al-Qudamah, Abu ‘Abd Allah bin Ahmad, 505.

Imam Hanafi pula membahagikan hukum mut‘ah al-talaq kepada dua 
hukum iaitu wajib dan sunat. Hukum mut‘ah al-talaq wajib19 bagi isteri yang 
dikahwini secara ‘mufawwadah’20 kemudian diceraikan sebelum disentuh 
atau sebelum berlaku persetubuhan. Manakala sunat bagi semua isteri yang 
diceraikan setelah disentuh atau setelah berlaku persetubuhan sama ada 
telah disebut mas kahwin atau belum ditentukan mas kahwin.21 Berhubung 
dengan perkara itu, ‘Ala al-Din berpendapat bahawa perbuatan khalwah iaitu 
berkhalwat atau berduaan sama sahaja kedudukannya dengan perbuatan dukhul 
iaitu bersetubuh. Dengan itu membawa erti apabila tidak berlaku khalwat di 
antara suami dan isteri, ianya dikira tidak berlaku persetubuhan.22

Mengenai masalah tersebut, al-Midani turut mengulas di mana beliau 
menyatakan mut‘ah al-talaq sunat diberikan kepada semua isteri yang 
diceraikan tanpa membezakan keadaan mereka semasa bercerai. Ini kerana 
dengan pemberian itu akan dapat mengubati kesedihan hati isteri yang terluka 
disebabkan perpisahan dengan suami setelah beberapa lama berkongsi hidup 
dan mengurangkan tekanan akibat perceraian. Berbeza pula hukum mut‘ah al-
talaq isteri yang diceraikan dalam keadaan sebelum bersetubuh dan sebelum 
menerima mas kahwin dalam perkahwinan mufawwadah, bagi kategori ini 
hukum mut‘ah al-talaq adalah wajib.23 

Dalam hal ini Imam Hanafi bersependapat dengan Imam Hanbali, di 
mana Ibn Quddamah mengungkap kembali kata-kata Imam Hanbali di dalam 
kitabnya iaitu al-Mughni:

“Pandangan yang jelas (zahir) dalam mazhab (Hanbali) 
adalah mut‘ah talak hanya wajib bagi isteri yang dikahwini 

19 ‘Ala al-Din Abi Bakr bin Mas’ud al-Kasani al-Hanafi, Bada’i‘ Sana’i‘ fi Tartib 
al-Shara’i‘ (Mesir: Matba’ah al-Imam 13 Shari’ Farqul al-Manshiah bi al-Qal’ah, 
n.d),  vol. 3, 1422.

20 Perkahwinan mufawadah ialah perkahwinan tanpa mas kahwin semasa akad 
dengan persetujuan bersama di antara suami isteri kerana nikmat persetubuhan 
diibaratkan sebagai ganti mas kahwin.

21 Abi al-Laith Nasr bin Muhammad bin Ibrahim al-Samarqandi, Fatawa al-Nawazil 
(Beirut: Dar al-Kutub al-‘Ilmiyyah, 1st edn., 1425/2004), 182; Ibn ‘Abidin, 
Hashiyah Rad al-Mukhtar ‘ala al-Dar al-Mukhtar Sharh Tanwir al-Mukhtar 
(Mesir: Mustafa al-Babi al-Halabi wa Awladuh, 2nd edn., 1386/1966), vol. 3, 111.

22 ‘Ala al-Din Abi al-Hasan ‘Ali bin Khalil al-Tharablisi al-Hanafi, Mu’in al Hukkam 
(Mesir: Mustafa al- Babi al Halabi wa Awladuh, 2nd edn., 1393/1972), 319. 

23 Al-Midani , al-Lubab fi Sharh al-Kitab, (t.t.p, n.d), vol. 2, 17-18.

dengan cara mufawadah kemudian diceraikan sebelum berlaku 
persetubuhan”.24

Jadual 1: Pandangan Imam Mazhab Terhadap Hukum Mut‘ah al-Talaq

Isteri yang 
diceraikan 
sebelum 
bersetubuh 
dan sebelum 
menerima mas 
kahwin

Isteri yang 
dicerai selepas 
bersetubuh 
dan selepas 
ditentukan mas 
kahwin

Isteri yang 
dicerai 
sebelum 
bersetubuh 
dan selepas 
ditentukan mas 
kahwin

Isteri yang 
dicerai selepas 
bersetubuh 
dan sebelum 
ditentukan mas 
kahwin

Hanafi Wajib Sunat Wajib
Perkahwinan 
mufawadah

Sunat

Shafi‘i (qawl qadim)
Wajib

(Pandangan 
lama)
Tidak 
disyariatkan

(Pandangan 
lama)
Wajib

(Pandangan lama)
Tidak 
disyariatkan

(qawl jadid)
Wajib

(Pandangan 
baru)
Wajib

(Pandangan 
baru)
Wajib

(Pandangan baru)
Wajib

Maliki Sunat 
*Wajib 
(perkahwinan 
mufawadah)

Sunat Wajib Sunat

Hanbali Wajib Tidak 
disyariatkan 

Wajib Tidak 
disyariatkan

 Sumber: Kitab-kitab fiqh karangan Imam Malik, Imam Hanafi, Imam 
Shafi‘i dan Imam Hanbali

Walaupun pelbagai pandangan hukum dinyatakan oleh fuqaha’, pemilihan 
hukum yang paling sesuai dengan masa dan ‘urf setempat perlu dinilai 
untuk diimplementasikan dalam perundangan masa kini. Memandangkan 
masyarakat Malaysia majoritinya adalah daripada kalangan mazhab Shafi‘i, 
maka pandangan Imam Shafi‘i lebih diterima dan didahulukan. Ini kerana 

24  Ibn Qudamah Abu Muhammad Muwaffiq al-Din ‘Abd Allah, al-Mughni, 505.

pendekatan hukum beliau lebih sesuai dengan keadaan masyarakat di negara 
ini umpamanya dalam masalah hak terhadap mut‘ah al-talaq. Memandangkan 
kadar perceraian yang semakin meningkat, secara tidak langsung ramai isteri 
yang berhak menerima mut‘ah al-talaq. Oleh itu, hukum mut‘ah al-talaq 
perlu diwajibkan bagi setiap isteri yang diceraikan sebagaimana yang telah 
diperuntukkan dalam undang-undang keluarga Islam sekarang. Namun begitu, 
perlu dijelaskan secara detil beberapa perkara iaitu tentang sebab-sebab yang 
melayakkan isteri untuk mendapat mut‘ah al-talaq dan penentuan kadar yang 
sesuai berdasarkan formula tertentu. Manakala penguatkuasaan terhadap 
peruntukan mut‘ah al-talaq mesti diperketatkan agar dengan penguatkuasaan 
tersebut dapat memberi perlindungan kepada hak wanita khususnya kepada 
para isteri yang diceraikan.  

KONSEP PERLINDUNGAN DALAM MUT‘AH AL-TALAQ

Secara dasarnya, maksud konsep perlindungan pensyariatan mut‘ah al-talaq 
terkandung di dalam pengertian konsep maqasid shari‘ah25 iaitu matlamat 

25 Antara istilah popular yang digunakan ialah maqasid shari‘ah, maqasid al-
shari’ (Allah) dan maqasid shara'. Terdapat beberapa pengertian maqasid yang 
didefinisikan oleh ulama usul fiqh. Ibn al-Qayyim mendefinisikan maqasid sebagai 
maslahah (kebaikan), iaitu sama ada membawa maslahah atau menolak mafsadah 
(keburukan), beliau menegaskan bahawa syariah itu berasaskan kepada hikmah-
hikmah dan maslahah-maslahah untuk manusia sama ada di dunia atau di akhirat. 
Perubahan hukum yang berlaku berdasarkan perubahan zaman dan tempat adalah 
untuk menjamin syariah dapat mendatangkan kemaslahatan kepada manusia. Lihat 
Ibn Qayyim al-Jauziyyah, I’lam al-Muwaqi’in (Beirut: Dar al-Kutub al-‘Ilmiyyah, 
1996), vol. 3, 37. 

 Manakala al-Qadhi ‘Iyad pula menyifatkan maqasid sebagai mengelakkan 
kemudaratan. Beliau menyatakan berhukum untuk mengelakkan kemudaratan 
adalah wajib. Menurut Ibn al-‘Arabi beliau menyifatkan maqasid sebagai 
mengelakkan kesusahan atau mashaqqah. Kata beliau lagi, ”Tidak harus 
membebankan seseorang dengan apa yang ia tidak mampu”. Lihat Nuruddin 
Mukhtar al-Khadimi, Al-Ijtihad al-Maqasid (t.t.p, 1998), 49-50. 

 Ibn ‘Asyur mendefinisikan maqasid sebagai segala pengertian yang dapat dilihat 
pada hukum-hukum yang disyariatkan pada keseluruhannya atau sebahagian 
besarnya. Ini bermakna maqasid bukanlah pengertian yang dapat dilihat 
pada hukum-hukum tertentu secara khusus. Contohnya melahirkan kebaikan, 
menolak kejahatan dan konsep kesamarataan antara manusia yang ada pada 
setiap pensyariatan hukum-hukum syara’. Ibn ‘Asyur telah membahagikan 
maqasid dengan lebih terperinci lagi dengan mengkategorikannya kepada dua 
iaitu maqasid umum dan maqasid khusus. Menurut beliau maqasid umum ialah 

maqasid yang dapat dilihat dalam hukum-hukum yang wajib dan melibatkan 
semua individu secara umum. Manakala maqasid khusus pula ialah cara yang 
digunakan oleh syariah bagi merealisasikan kepentingan umum melalui tindak 
tanduk perseorangan. Contohnya hukum merekodkan perjanjian hutang dalam 
bidang muamalat. Ada juga yang memahami maqasid sebagai lima prinsip islam 
yang asas iaitu menjaga agama, jiwa, akal, keturunan dan harta. Di satu sudut 
yang lain, ada juga ulama klasik yang menganggap maqasid itu sebagai logik 
pensyariatan sesuatu hukum. Lihat Muhammad al-Tahir al-Misawi, Ibn ‘Asyur 
wa Kitabuhu Maqasid al-Syari‘ah aI-Islamiyyah (Mesir: Al-Basyair li al-Intaj al-
I’lmi, 1998), 171. 

 I'lal al-Fasi mendefinisikan maqasid sebagai matlamat syariah dan rahsia-rahsia 
pensyariatan setiap hukum (Islam). Beliau juga telah membahagikan maqasid 
kepada dua iaitu maqasid umum dan maqasid khusus. Maqasid umum ialah 
matlamat syariah secara umum, manakala maqasid khusus ialah rahsia di sebalik 
setiap hukum. Walau bagaimanapun definisi ini telah dikritik oleh Dr. Iwad bin 
Muhammad al-Qarni, beliau mengkritik pendefinisian ini dengan mengatakan 
bahawa perkataan rahsia adalah kurang sesuai digunakan kerana rahsia bukanlah 
maqasid secara mutlak. Ada kalanya sesuatu rahsia itu menjadi maqasid dan pada 
ketika lain ia bukanlah maqasid kepada sesuatu. Lihat I’wad bin Muhammad al-
Qarni, al-Mukhtasar al-Wajiz fi Maqasid al-Tashri' (Jeddah: Dar al-Andalus al-
Khadra', 1419H), 18. 

 Ahmad al-Raisuni mendefinisikan maqasid sebagai matlamat-matlamat yang ingin 
dicapai oleh syariat demi kepentingan umat manusia. Beliau telah membahagikan 
maqasid dengan lebih teliti lagi berbanding dengan Ibn al ‘Asyur iaitu dengan 
membahagikannya kepada tiga bahagian, iaitu maqasid umum, maqasid khusus 
dan maqasid serpihan (juziyy). Menurut beliau maqasid umum ialah objektif yang 
diambilkira oleh syara’ dalam menentukan semua atau sebahagian besar hukum 
syara’, contohnya konsep keadilan dan kesamarataan (al-Musawah) yang terdapat 
dalam semua hukum syara’. Maqasid khusus ialah yang di ambilkira oleh syariah 
dalam menentukan sesuatu atau beberapa kelompok hukum tertentu, contohnya 
hukum kekeluargaan. Manakala maqasid serpihan ialah yang di ambilkira oleh 
syariah dalam menentukan sesuatu hukum tertentu, contohnya hukum sunat 
berkahwin. Namun apa yang menjadi topik perbincangan ilmu usul fiqh dan ilmu 
maqasid khasnya ialah maqasid umum. Manakala maqasid khusus menjadi topik 
perbincangan para fuqaha. Lihat Ahmad al-Raisuni, Nazariyyat al-Maqasid ‘inda 
al-Imam al-Shathibi (Beirut: al-Ma’had al-‘Alami li al-Fikr al-Islami, 1992), 15. 

 Kepelbagaian pengertian tersebut timbul di kalangan ulama’ Usul Fiqh kerana 
ulama klasik seperti imam al-Shafi‘i tidak pernah mendefinisi istilah maqasid 
secara khusus. Al-Shatibi yang dikenali sebagai pelopor kepada ilmu maqasid juga 
tidak pernah memberikan definisi khusus istilah maqasid. Ini mungkin disebabkan 
beliau merasakan bahawa umum sudah memahaminya. Lihat Hammad al-‘Ubaidi, 
al-Shathibi wa Maqasid al-Shari‘ah (Tripoli: Mansurat Kuliyyah al-Da’wah al-
Islamiyyah, 1st edn., 1401/1992), 131. 

 Namun ini tidak bermakna mereka mengabaikan maqasid syara’ di dalam hukum-
hukum syara’. Pelbagai tanggapan terhadap maqasid dapat dilihat di dalam karya-

sesuatu hukum yang disyariat dan ditetapkan. Menurut al-Shatibi, setiap 
hukum yang disyariatkan oleh Allah SWT mempunyai matlamat tertentu 
iaitu bertujuan untuk memberikan kebaikan (maslahah) dan mengelakkan 
kerosakan atau keburukan (mafsadah) kepada semua manusia. Menurutnya, 
apa sahaja perkara yang disyariatkan oleh Allah SWT mempunyai tujuan yang 
tersendiri. Mengenai hal tersebut, beliau membahagikan matlamat syariah 
kepada tiga kategori iaitu daruriyyat, hajiyat dan tahsiniyyat.

Syariat telah menetapkan dasar perlindungan wanita selepas perceraian. 
Berdasarkan keterangan ayat al-Quran surah al-Baqarah ayat 236, terdapat 
empat klausa penting yang menjelaskan tentang mut‘ah al-talaq. Fasal 
pertama menerangkan berkenaan hukum perceraian di mana Islam 
membenarkan seorang suami menceraikan isterinya walau masih disentuh 
atau dalam pengertian yang lebih jelas ialah bersetubuh tetapi mesti diiringi 
dengan pemberian yang dinamakan mut‘ah al-talaq.26 Fasal kedua, Islam 
juga mengharuskan perceraian bagi perkahwinan yang belum ditentukan mas 
kahwin atau sebelum diserahkan mas kahwin kepada pihak wanita iaitu isteri 
dan hendaklah diberikan mut‘ah al-talaq.27 Dalam fasal ketiga pula dinyatakan 
tentang kadar atau nilai mut‘ah al-talaq. Bagaimanapun kadar mut‘ah al-talaq 
tidak ditentukan dengan jumlah tertentu. Ianya bergantung kepada pertimbangan 
kadi atau hakim yang menghakimi kedua-dua pihak suami isteri bagi kes di 
mana tiada persetujuan antara kedua-duanya. Asas petimbangan dalam kadar 
pemberian mut‘ah al-talaq adalah kemampuan pihak suami. Jika suami 
seorang yang mampu hendaklah dia memberikan mut‘ah al-talaq dalam nilai 
yang sesuai dengan kemampuannya. Manakala yang kurang berkemampuan 
pula hendaklah menyediakan mut‘ah al-talaq dalam kadar kemampuannya.28 
Fasal keempat pula dinyatakan bahawa mut‘ah al-talaq menjadi kewajipan dan 
tanggungjawab bagi orang yang baik (muhsin). Demikian empat perkara asas 
yang disebutkan di dalam al-Quran tentang mut‘ah al-talaq. Keempat-empat 
klausa tersebut menunjukkan bahawa mut‘ah al-talaq perlu dilaksanakan bagi 
orang yang muhsin.

karya mereka. Kita akan dapati tanggapan ulama klasik yang pelbagai inilah yang 
menjadi unsur dalam definisi-definisi yang dikemukakan oleh ulama mutakhir 
selepas mereka. Apa yang pasti ialah nilai-nilai maqasid syara’ itu terkandung di 
dalam setiap ijtihad dan hukum-hukum yang dikeluarkan oleh mereka. Ini kerana 
nilai-nilai maqasid syara’ itu sendiri memang telah terkandung di dalam al-Quran 
dan al-Sunnah. Kesimpulannya maqasid shari‘ah ialah matlamat-matlamat yang 
ingin dicapai oleh syariat demi kepentingan umat manusia. 

26  Surah al-Baqarah (2) ayat: 236.
27  Surah al-Baqarah (2) ayat: 236.
28  Surah al-Baqarah (2) ayat: 236.

ASPEK PERLINDUNGAN DALAM MUT‘AH AL-TALAQ

Secara umumnya, pengertian yang dibawa melalui ayat-ayat yang menjelaskan 
tentang kewajipan pemberian mut‘ah al-talaq oleh lelaki kepada isteri yang 
diceraikan dapat disimpulkan bahawa terdapat dua aspek perlindungan yang 
dimaksudkan daripada ayat-ayat tersebut. Aspek yang dimaksudkan adalah 
aspek emosi atau perasaan dan aspek material atau kewangan. Kedua-dua 
aspek tersebut dapat dirumuskan berdasarkan penjelasan awal yang terkandung 
dalam surah al-Baqarah, ayat 236. Di dalam ayat tersebut dinyatakan 
berkenaan hukum keharusan perceraian, di mana Islam tidak menghalang 
perceraian tetapi jika itulah pilihan terakhir, maka hendaklah diberikan 
sesuatu yang bernilai untuk memujuk hati isteri yang diceraikan. Manakala di 
dalam ayat yang sama, Allah SWT memberi ruang kepada para suami dalam 
menentukan jumlah mut‘ah al-talaq berdasarkan kemampuan mereka. Bagi 
yang berkemampuan atau kaya, sewajarnya pemberian mut‘ah al-talaq yang 
diberikan kepada isteri yang diceraikan adalah dalam nilai yang tinggi dan 
sebaliknya pula kepada lelaki yang kurang berkemampuan sama ada seorang 
yang sederhana atau miskin, nilai mut‘ah al-talaq yang wajar adalah mengikut 
ukuran kemampuan diri mereka.

1. Perlindungan Emosi

Perlindungan dari aspek emosi dan perasaan merupakan sesuatu yang amat 
penting kerana manusia bukan sahaja hidup di atas jasad yang sempurna 
bahkan perlukan hidup yang tenang dan jiwa yang tenteram atau dengan kata 
lain perlu kepada kesihatan mental dan fizikal. Ini disebabkan fitrah kejadian 
manusia yang dijadikan daripada dua unsur iaitu unsur jasad dan ruh. Buktinya  
dapat diperhatikan dalam sebuah hadith di mana Rasulullah SAW bersabda:

“Sesungguhnya setiap daripada kamu dihimpunkan di dalam 
rahim ibu kamu selama 40 hari, kemudian membentuk menjadi 
seketul daging, kemudian membentuk menjadi seketul tulang, 
kemudian ditiupkan roh oleh malaikat yang diutuskan oleh Allah 
SWT dan Allah SWT memerintahkan malaikat menulis empat 
perkara iaitu rezekinya, ajalnya, amalan kehidupannya sama 
ada gembira atau derita. Maka tiada tuhan melainkanNya, 
sekiranya salah seorang daripada kamu mengerjakan perbuatan 
yang boleh membawa kepada syurga tetapi apabila jarak antara 
dirinya dan syurga sejengkal kemudian dia melakukan amalan 
yang boleh membawanya ke neraka, maka dia akan dimasukkan 
ke neraka. Sekiranya salah seorang daripada kamu mengerjakan 
perbuatan yang boleh membawa kepada neraka tetapi apabila 

jarak di antara dirinya dan neraka sejengkal kemudian dia 
melakukan amalan yang boleh membawanya ke syurga maka dia 
akan dimasukkan ke syurga”.

     (Riwayat Muslim)29

Dalam pensyariatan mut‘ah al-talaq, tentunya Allah SWT telah mengetahui 
implikasi atau kesan negatif yang akan dialami wanita selepas perceraian. 
Justeru itu, Allah SWT memerintahkan kepada lelaki yang menceraikan isteri 
mereka tanpa sebab yang munasabah di sisi syara’ agar memberikan sesuatu 
barangan atau apa sahaja nilaian yang berharga untuk isteri yang diceraikan 
itu bertujuan untuk menolak kemudaratan yang berkemungkinan besar akan 
menimpa pihak isteri. Oleh sebab itu, sekiranya pihak suami tidak memberikan 
mut‘ah al-talaq kepada isteri, undang-undang di dalam sesebuah negara 
(undang-undang yang memperuntukkan mut‘ah al-talaq) mempunyai kuasa 
untuk mengambil tindakan dengan mengenakan hukuman terhadap suami 
berkenaan sesuai dengan kesalahannya sebagai membendung kemudaratan 
yang berlaku kepada isteri selepas perceraian. Manakala isteri juga mempunyai 
hak untuk menuntut mut‘ah al-talaq di sisi undang-undang mengikut prosedur 
yang ditetapkan.30

2.  Perlindungan Material  

Keperluan material atau kewangan adalah sesuatu yang penting dalam 
pengurusan kehidupan. Bersesuaian dengan agama yang amat menitikberatkan 
kepentingan ummahnya, Islam telah menjadikan mut‘ah al-talaq sebagai suatu 
tanggungjawab yang mesti dilaksanakan oleh para suami yang menceraikan 
isteri mereka dengan perasaan ikhlas dan ihsan. Kisah ‘Ali r.a boleh dijadikan 
sebagai contoh terbaik sebagai seorang suami yang bertanggungjawab. 
Walaupun telah bercerai dengan isterinya, beliau tidak melepaskannya begitu 
sahaja tetapi telah memberikan sejumlah mut‘ah yang tinggi kepada isterinya 
seraya berkata:

“Pemberian yang tidak seberapa daripada seorang kekasih yang 
terpaksa berpisah”.

29 Abu Zakariya Yahya Sharf al-Nawawi, Sahih Muslim bi Sharh al Nawawi, Kitab 
al- Qadr, Bab Kayfiyah al-Khalaq al-Adami fi Batn Ummih wa Kitabah Rizqih wa 
Ajalih wa ‘Amalih wa Syaqawatih wa Sa’datih (t.t.p: Dar al-Taqwa, 2001), no. 
hadith 2643, vol.16, 183. Lihat Salih bin ‘Abd al-‘Aziz, Mawsu’ah al-Hadith al-
Sharif, al-Kutub al-Sittah, Sahih Muslim (Saudi Arabia: Dar al-Salam li al Nasyr 
wa al-Tawzi’ Kitab al-Qadr, 3rd edn., n.d), 1138.

30 Isteri yang diceraikan boleh membuat tuntutan di Mahkamah Syariah di negeri 
mana dia menetap.

MUT‘AH AL-TALAQ DALAM UNDANG-UNDANG KELUARGA 
ISLAM DI MALAYSIA

Mengikut peruntukan dalam Undang-undang Keluarga Islam (Wilayah-
Wilayah Persekutuan) 1984 menyebut bahawa:

“Selain haknya untuk memohon nafkah, seseorang perempuan 
yang diceraikan tanpa sebab yang patut oleh suaminya boleh 
memohon mut‘ah atau pemberian saguhati kepada Mahkamah”. 

Jika diteliti tafsiran mut‘ah di atas dapatlah dijelaskan bahawa mut‘ah ialah 
pemberian atau bayaran saguhati yang wajib diberi suami kepada isteri yang 
diceraikannya. Dalam kes Nor Bee lwn Ahmad Shanusi,31 Kadhi Besar Dato’ Hj 
Harussani Haji Zakaria memberikan ulasan bahawa mut‘ah adalah pemberian 
yang diwajibkan oleh syarak kerana perceraian yang bukan dari sebab isteri 
dan dalam kes Jaliah bte Hassan lwn Abu Bakar bin Wan Abdullah,32 Hakim 
Haji Mutalib bin Haji Mohamed Ali mengulas bahawa menurut pandangan 
Islam pemberian mut‘ah yang berupa saguhati dari pihak suami adalah satu 
perkara yang baik dan patut dilaksanakan kerana dengan adanya mut‘ah itu 
sekurang-kurangnya dapat mengurangkan beban yang ditanggung oleh seorang 
perempuan yang akan memulakan penghidupan baru setelah diceraikan33.

Oleh itu, semua isteri yang diceraikan tanpa sebab yang patut oleh suami 
mereka berhak menerima mut‘ah al-talaq. Suami wajib memberikan mut‘ah 
al-talaq kepada isteri yang diceraikan kerana ianya adalah tuntutan syara’. 
Mengabaikan kewajipan tersebut bermakna mencuaikan tuntutan agama dan 
ia adalah suatu kesalahan dan dianggap menyalahi syariat. Walaupun hukum 
mut‘ah al-talaq tidak disepakati oleh ulama’ daripada sudut wajib atau harus 
tetapi memandangkan negara Malaysia adalah majoriti rakyatnya berpegang 
dengan mazhab Shafi‘i, maka pendapat Imam Shafi‘i yang menjadi teras 
dalam perundangan syariah di Malaysia kini. Bagi pandangan Imam Shafi‘i, 
hukum mut‘ah talak adalah wajib dan setiap isteri yang diceraikan berhak 
menerimanya sama ada perceraian berlaku sebelum atau selepas persetubuhan. 
Dalam kes Normaidiah lwn Azhari,34 Kadhi Besar Pulau Pinang (pada ketika 
itu) Dato’ Hj. Harussani bin Haji Zakaria berkata:

31 Jurnal Hukum Jld i, (1401/1980-1981), 63.
32 Jurnal Hukum Jld vii, Bhg 1, 72.
33  Raihanah Azahari, ‘Mut’ah al-Talaq: Wanita Manakah Yang Berhak Menerimanya’, 

dalam Wanita dan Perundangan Islam (Kuala Lumpur: Ilmiah Publishers Sdn. 
Bhd.,  2001), 151

34  Jurnal Hukum Jld i, (1401/1980-1981), 63.

“Ulama’ Fiqh Mazhab Syafi’i menetapkan mut‘ah itu wajib 
diberi kepada isteri-isteri yang diceraikan baik yang sebelum 
disetubuhi, yang tidak menerima mahar ataupun isteri yang telah 
disetubuhi sama ada talaq raj‘i atau talak ba’in seperti terdapat 
dalam kitab Qalyubi wa ‘Umayrah juz 3, halaman 290:‘Bagi isteri 
yang diceraikan sebelum disetubuhi maka dia mendapat mut‘ah 
sekiranya ia tidak mendapat mahar dan begitu juga bagi yang 
dicerai selepas disetubuhi, perceraian yang bukan sebabnya’. 

Dalam hal ini, isteri yang berhak mendapat mut‘ah ialah isteri yang 
diceraikan sebelum persetubuhan dan belum ditentukan mahar dan isteri 
yang diceraikan selepas persetubuhan meskipun telah mendapat mahar tetapi 
perceraian itu bukan disebabkan olehnya.35

KESIMPULAN

Pensyariatan mut‘ah al-talaq melambangkan bahawa kedudukan wanita 
adalah sangat mulia di dalam Islam. Sejarah wanita pada zaman sebelum 
kedatangan Islam amatlah menyedihkan kerana golongan wanita pada ketika 
itu tidak diberikan sebarang tempat dalam masyarakat. Mereka tidak ubah 
seperti boneka sebagai pemuas nafsu serakah lelaki dan dinafikan sebarang hak 
sama ada sebagai ahli keluarga dan juga sebagai anggota masyarakat. Perkara 
yang sama berlanjutan dalam masyarakat bukan Islam sehingga wanita bukan 
Islam terpaksa menuntut hak mereka dengan menubuhkan pelbagai gerakan 
yang antaranya dinamakan sebagai gerakan feminisme. Tujuan mereka adalah 
ingin menuntut keadilan dan hak mereka yang didiskriminasi oleh golongan  
lelaki. Melihat kembali kepada keagungan Islam, kedudukan wanita tidak 
pernah dipinggirkan malah diberikan hak-hak khusus serta diberikan jaminan 
perlindungan dalam apa jua keadaan terutamanya dalam keadaan yang kritikal 
seperti dalam keadaan selepas perceraian. Justeru itu, hak mut‘ah al-talaq 
telah secara rasminya diberikan oleh syara’ kepada wanita sebagai salah satu 
manifestasi yang menunjukkan bahawa golongan ini telah diberikan jaminan 
perlindungan sepanjang hidup mereka dalam apa jua keadaan.

35 Raihanah Hj Azahari, ‘Mut’ah al-Talaq: Wanita Manakah Yang Berhak 
Menerimanya’, 153.

